
囝仔佮田蜻相抵的時                黃惠滿              
目睭金金加你相，身軀彎彎親像弓，想卜恬恬來欣賞，啥知你亦是飛將。
囝仔: 喂~你卜去佗位？
田蜻: 來（laio）~我chhöa你去迌。
囝仔: 這是佗位咧？
[image: image2.wmf]田蜻: 這是阮生湠的所在，阮攏有家己的地盤喔。你看，in是我的親成佮朋友，阮叫做田蜻，in叫做秤仔。我來紹介，阮有頭、胸坎仔佮復肚；頭有3粒單眼、1對複眼，若講著即對，阮較厲害秤仔，毋若2蕊較偎，復1蕊道有3萬畫數的品質，阮有2蕊nè，所以阮比秤仔看著較清楚。胸坎仔有2對翅仔、3對跤，停咧的時，秤仔彼2對是合合真好掠，若阮，嘿嘿！除非你功夫好，若無是掠未著的~。
囝仔: 是安怎講咧？
田蜻: 你有看著否？歇睏的時，阮的翅是平平搌開有的趨趨向前，而且阮有大目睭咧顧後壁喔！
囝仔: 大目睭會當顧後壁？
田蜻: 是啊！毋信你會使試看覓，精差你看著的色水佮阮毋知有相仝否？這道愛請恁有興趣的人來研究啊。予你臆看覓，阮的翅有啥秘密？
囝仔: 曷毋是佮蛺仔仝款，有啥物稀罕。
田蜻: 嘿你道毋知啊，你看！阮即2對是無同步飛行，所以阮會當向前，衝啊~續落倒退lu，復有像直昇機頂下飛；來，看予斟酌！我無徙位喔，佇半空中phiãt phiãt phiãt phiãt phiãt phiãt------。
囝仔: 哇啊！若咧看特技表演，猶有否？
田蜻: 當然有l³，siú！
囝仔: 真正是厲害，彼隻蠓我道未看清楚道予你摔（sut）去。
田蜻: 來去，我chhöa你去看水乞食（水蠆）。
囝仔:  hâ°~那會生作赫！
田蜻: 普通爾爾，咱h±°毋通傷貪心，世間無十全十美的啦，你看我的色水者爾仔媠，復有者好的功夫，我已經心滿意足啊！
囝仔: 是h±°，我假若春欣羨爾。曷伊那會叫水乞食？
田蜻: 來，你蹲--咧恬恬啊等。
囝仔: 啊唷！驚死人，嘿嘴唇（下唇）汰會伸赫~長！真正像乞食的手伸長長得討食。啊~大肚啊去予食去啊！恁那會赫~恐怖，動作赫~爾緊！
田蜻: 無較緊咧，阮會佇世界消失；恁無自然生態的正確觀念，磕未著道用消毒水、殺菌劑、殺蟲劑、除草劑。阮毋是死道是匿到無路，若有人沓沓（tauh tauh）出現的所在，咱卜相抵道真困難，即種問題干若恁有法度解決，道是請恁尊重阮。
囝仔: 真歹勢，其實我嘛知影恁是環境指標，曷道......

[image: image3.wmf]田蜻: 來去，佇生湠的節氣者有喔！你看，連結飛行，in若像得新婚旅行雙出雙入。佇交尾前，公--的會牽母--的同齊飛，有的親成交尾了後仝款牽椆椆，若無，別隻公--的會去母--的遐加伊的種清清掃掃出去，囥伊家己的種入去；有的交尾後母--的無赫儼硬，公--的繼續牽，保護伊去放卵（連結放卵）。許有秤仔，公--的尾節（第10節）彎去母--的前胸夾咧（田蜻佇頭），母--的尾二節（第9節）彎對公--的的頭前節（第2、3節），in得交尾，表達in ＂心心相印＂。曷彼爿是田蜻，阮較肥淡薄仔，干若會當作半个 ＂心心相印＂毋過心意是100％喔。若講著放卵亦有幾落種姿勢通欣賞，抵者講的連結放卵，母--的單獨點水放卵佮護衛點水放卵（公--的佇面頂飛），亦有像插秧仔放卵（插落去水裏），猶復有像飛凌機空投放卵，你有看過幾種咧？對啦，前一站仔你偷偷仔看的特技表演，毋知你猶會記得否？
囝仔: 你講的是佗一項？
田蜻: 曷道羽化過程哩。
囝仔: 喔~，當然會記得，赫爾精彩敢有可能去加放未記！有2種，一種是胸坎仔後壁先piak開，頭、胸坎仔先踜出來，跤扶咧，身軀向面頂弓-弓-弓（keng），弓到懸~懸，尾kiù一下kiù一下抽出來，續落，腹肚佮翅者逐逐仔伸直搌開。另外一種若運動選手得展功夫，伊仝款頭胸先踜出來，續落者倒siàng向，精彩的開始l³，因為倒siàng向所以腹肚逐逐仔抽出來，上尾啊卜出來的時，做一个 ＂仰臥起坐＂hut~一下覆對頭前，續落跤加水乞食的殼扭咧，者加春的的腹肚抽~出來，尾節向下，經過幾點鐘腹肚佮翅者變大搌開，對否？
田蜻: 100分~，第一種大部分選佇透早，第二種佇透暝（有22-2點），in抵羽化成功的時真荏，上驚天敵，幾點鐘以後漸漸勇起來，即的時陣色水佮大成在的無啥仝，有時會予人（hông）誤會無仝種。講講這濟，毋知你會加我掠去飼否？
囝仔: 未啦未啦，我愛佇草埔仔佮恁走相掠，看你佇溪仔的石頭頂跳來跳去，阮ah無開農場，毋敢請你來，咱猶是手機仔相約道好。
田蜻: 安爾嘛未，咱明年春天再會。
囝仔: 再會~。                                      20 07年7 月 

